Legebiltzarreko Erregelamenduko 114.1 artikuluan ezarritakoa betez, agintzen dut Nafarroako Parlamentuko Aldizkari Ofizialean argitara dadin Jorge Esparza Garrido jaunak egindako galderaren erantzuna, Foru Diputazioak emana, Kulturen arteko Bitartekaritza Zerbitzuaren garapen hobezinerako prozeduren eta estrategien prestakuntza-mintegiari buruzkoa. Galdera 2021eko martxoaren 31ko 41. Nafarroako Parlamentuko Aldizkari Ofizialean argitaratu zen.

ERANTZUNA
Nafarroako Gorteetako kide den eta Navarra Suma talde parlamentarioari atxikita dagoen Jorge Esparza Garrido jaunak galdera hau egin du (10-21/PES-00138), Nafarroako Gobernuko Migrazio Politiketako eta Justiziako kontseilariak idatziz erantzun dezan:
“Kulturen arteko Bitartekaritza Zerbitzuaren konfiguraziorako, berrikuntzarako eta jarraipenerako beharrezkoak diren elementuak eta edukiak sortzeari buruzko aholkuak emate aldera Migrazio Politiketako eta Justiziako Departamentuak eta José Manuel Álamo Candelariak sinatutako laguntza teknikoak zenbait ekintza jasotzen ditu; besteak beste, Kulturen arteko Bitartekaritza Zerbitzuaren garapen hobezinerako prozeduren eta estrategien prestakuntza-mintegi bat.
1.- Hasierako proposamenean 16 orduko mintegi bat iragarri bazen ere, azkenean mintegia 20 ordukoa izanen da. Zergatik?
2.- Nafarroako Gobernuak adierazi zuen prestakuntza 20 ordukoa izanen zela, baina jardunaldia berez 12,5 ordukoa zen. Zergatik?
3.- Kontratuaren hasierako aurreikuspenean ezarritako gutxieneko orduak ez ziren bete. Zergatik?
4- Ordaindu beharreko zenbatekoa murriztu al zen, kontratatutakoa baino prestakuntza laburragoa egin zelako?
5.- Zenbat pertsonak eman zuten izena mintegian?
6.- Prestakuntzako 20 orduen zenbat egiaztagiri egin ziren?”
Hona hemen erantzuna:
Parlamentari jaunak aipatu duen prestakuntza-mintegian oso handia izan zen parte-hartzaileen gogobetetze maila orokorra, bai edukien aldetik bai hizlarien aldetik. Halaxe ageri da ondorengo balorazioetan. Izan ere, parte-hartzaile guztiek gomendatuko lukete mintegia, eta guztiei beharrezkoak iruditzen zaizkie horrelako prestakuntza jarduerak, bizikidetzaren kudeaketan eta aniztasunaren kudeaketan era egokian aritzeko.
Aurrekoa esan ondoren —azpimarragarritzat jotzen baitut—, zure galderei erantzunen diet.
20 orduko mintegia iragarri zen, zeren, zuzeneko online formatuan eman beharreko prestakuntza orduez gain (13 ordu), ikasleei material osagarriak, aurkezpenak eta dokumentuak bidali baitzitzaizkien, irakurri behar zituztenak ikastaroan proposatutako gaitasunak eskuratzeko. Horrela lortutako ezagutzak amaieran egiaztatu behar ziren “Ezagutzen asimilazioa” izeneko probaren bidez. Horrek denbora-dedikazio bat eskatzen die bai ikasleei bai irakasleei, eta horregatik handitu ziren iragarritako orduen kopurua eta haien aitorpena.
Kontratuko hasierako aurreikuspenean 16 ordu ezarri ziren (horietatik 13 ordu eman ziren zuzeneko online formatuan). Gainerako orduen kopurua handitu egin da, aitortu eta aintzat hartu behar delako zer nolako dedikazioa behar den material osagarriak bidaltzeko, ezagueren asimilazioaren proba berrikusi eta zuzentzeko eta zalantzak argitzeko. Aurrean azaldutakoa dela-eta, ez da murriztu ordaindu beharreko zenbatekoa, uste dugulako lana ongi egin dela, proposamenean ezarritakoaren arabera.
Mintegian 57 pertsonak eman zuten izena eta haietatik 36 onartu ziren. Jasotako prestakuntzaren egiaztagiria eman zaie 17 pertsonari.
Hori guztia jakinarazten dizut, Nafarroako Parlamentuko Erregelamenduaren 194. artikuluan xedatutakoa betez.

